
Om denne boka

Kulturlandskap, jord- og skogbruk er ramma for tekstane i Sigmund Løvåsens første diktsamling. Det handlar om å dyrke, så og hauste, om menneska som formar landskapet, og landskapet som formar menneska. Frå kvardagslege observasjonar av skogsarbeid, gards- og familieliv strekker tekstane seg langt i både tid og rom: Vi møter eika som har vandra oppover Europa gjennom tusenvis av år, og vi møter linerla på tunet, den som for litt sidan hakka på pyramidar og kamelmøkk i Egypt. Med øksene dei haustar inn plasserer lesaren tett på naturen, dyra, fuglane og årstidene. Gjennom mytestoff, draumar, observasjonar og refleksjonar stiller boka grunnleggjande spørsmål omkring vår plass i landskapet og blant dei andre artene.


Sigmund Løvåsen

MED ØKSENE DEI HAUSTAR INN

MITT FØRSTE MINNE ER FRÅ EIN ÅKER

Eg er så liten at kornet når over meg

Eg har gått inn i åkeren, men finn ikkje vegen ut

Eg går og går

Eg græt stilt

Eg høyrer etter kvart stemma til mamma

Eg går mot stemma

Eg er framleis i den åkeren


DET SOM FORMA LANDSKAPET

Hender forma landskapet

Flint, jern og kopar forma landskapet

Storbøndenes rikdom og husmennenes fattigdom forma landskapet

Landbruksoppgjeret forma landskapet

Hestane og dynamitten forma landskapet

Føter og hofter og bryst og ryggsøyler forma landskapet

Blodet og frøa og kjønnsvæskene forma landskapet

Plogen og harva og grevet og riva og øksa og rokken og geitene og

krigen og svolten forma landskapet

Kjærleiken og vaksinane og fødslane og fridommen og

samleia forma landskapet

Komiteane og reformene og juristane og latteren og landbrukskontoret

forma landskapet

Søppelet og frosten forma landskapet

Kjaken og tennene forma landskapet

Håret

Sprøytemidla

Auga

Siloane

Hjartekammeret

Saueklauven

Neglene og orda forma landskapet

